
Miðvikudaginn 28. nóvember, heiðruðum við nemenda-
hópinn sem tók þátt í Skrekk í ár. Ég hef þegar miðlað 
reynslu og upplýsingum af hópnum til foreldra á unglinga-
stigi en finnst full ástæða til að greina einnig frá í Háteigi. 
Skrekkur er hæfileikakeppni grunnskólanna og kepptu 25 
skólar í ár. Nemendur leggja ótrúlega vinnu á sig til að móta 
atriði í samvinnu við kennara sinn, fínpússa síðan og æfa í 
þaula. Rannveig Þorkelsdóttir var leiðbeinandi hópsins í 
ár og lofaði unglingana okkar dag hvern. Atriði skólans að 
þessu sinni fjallaði um alvarlegt mál sem samfélag okkar 
glímir við. Nemendur kölluðu það „Sálarmorð“ og fjallaði 
það um að ein af hverjum fimm stúlkum verða fyrir kyn-
ferðislegu ofbeldi og einn af hverjum tíu drengjum. Atriðið 
var ótrúlega áhrifaríkt og þá sérstaklega af því að það var 
táknrænt og sýndi umfjöllunarefnið á myndrænan hátt í 
uppsetningu, dansi, söng og hljóðfæraleik. Skilað var 
tilfinningu um alvarlegt ástand á nærfærinn og krefjandi 
hátt en gaf samt von. Æfingarnar skiluðu vel unnu og 
heildstæðu verki sem nemendur og kennari þeirra geta 
verið stolt af og við óskum þeim til hamingju með. 
Nemendahópurinn studdi Skrekkhópinn af krafti og 
fagnaði innilega hverjum þeim sem við kölluðum upp til 
að þakka fyrir okkur. Af Skrekkhópnum sjálfum er það að 
segja að prúðmannleg framkoma þeirra var rómuð og við 
það má bæta að mér var sagt að hópurinn úr Háteigs-
skóla hefði verið eini nemendahópurinn sem óskaði 
sigurvegurunum til hamingju. Þetta segir mikið um okkar 
glæsilega hóp. 
Í lok október gerðum við okkar árlegu könnun á líðan nem-
enda. Samfara könnuninni biðjum við nemendur að nafn-
greina nemendur sem þeir telja að séu lagðir í einelti og 
einnig hverja þeir telja vera að leggja í einelti. Eineltis-
teymið tekur svo við þessum ábendingum og vinnur sam-
kvæmt áætlun skólans. Nokkur mál eru þegar komin í 
athugun vegna könnunarinnar. Ég hvet foreldra til að 
kynna sér eineltisáætlun skólans og tilkynna í gegnum 
krækjuna ef þeir hafa áhyggjur af einhverjum. Foreldrar 
sem hafa áhyggjur af börnum sínum hafa beint samband 
við umsjónarkennara eða skólastjórnendur. Það er mikill 

misskilningur í almennri umræðu í samfélaginu að hægt sé 
að uppræta einelti í eitt skipti fyrir öll. Tilhneiging til að leggja 
í einelti er tegund af hegðun sem til verður hjá einstaklingum 
og hópum þegar félagsleg vitund er að þroskast. Það verða 
því alltaf eineltistilburðir meðal barna og það hefur sýnt sig 
að það er algengast meðal barna á miðstigi og er væntan-
lega vegna þess hvar þau eru stödd í þroska sínum. Það má 
því með vissum hætti segja að bæði gerendur og þolendur 
séu fórnarlömb ef hægt er að nota það orð yfir samskipta-
hætti sem við köllum einelti. Það er því mikilvægt að stöðugt 
sé unnið gegn einelti, leitað sé að því og unnið úr því með 
formlegum hætti þannig að borin sér virðing fyrir báðum aðil-
um málsins. Í yfirgnæfandi tilfellum eru gerendur sáttir við að 
bæta ráð sitt og vera bent á villu síns vegar. 83% nemenda í 
4. til 10. bekk líður vel eða mjög vel í skólanum en 3% nem-
enda líður illa skv. könnuninni. 8% telja sig vera lögð í einelti 
í 4. til 10. bekk en það skiptist þannig að á miðstigi mælist 
einelti 12% en á unglingastigi 4% og þannig hefur það verið 
mörg undanfarin ár sem bendir til að árangur er af vinnu 
gegn einelti á miðstigi. Stöndum saman gegn einelti. 
Hangikjötsveislurnar okkar eru framundan í næstu viku og eru 
þær hápunktur aðventunnar hér í Háteigsskóla. Við erum 
þakklát foreldrafélaginu að gera okkur kleift með ríkulegum 
stuðningi að halda þessari góðu hefð. Við bjóðum 
aðstandendur hjartanlega velkomna. 
Ég óska öllum gleðilegra samverustunda á aðventunni. 
Ásgeir Beinteinsson, skólastjóri Háteigsskóla 

 

Boð í hangikjöt 
Að venju býður Háteigsskóli og foreldrafélagið foreldrum 
nemenda í hangikjöt nú í desember. Boðið er óháð því hvort 
nemendur séu í mataráskrift. Tímasetningar eru sem hér 
segir: 
Miðvikudagur 5. desember kl. 11:30: 3. og 4. bekkur. 
Miðvikudagur 5. desember kl. 12:10: 1. og 2. bekkur. 
Fimmtudagur 6. desember kl. 11:30: 5. bekkur. 
Fimmtudagur 6. desember kl. 12:10: 6. og 7. bekkur. 
Föstudagur 7. desember kl. 12:00: 8. - 10. bekkur. 
Eins og í fyrra styrkir foreldrafélag skólans verkefnið og eru 
þeim færðar bestu þakkir fyrir það. Einnig munu foreldrar 
aðstoða okkur við matinn. 
Með jólakveðju, frá starfsfólki Háteigsskóla.  

Julefrokost 
Í gærkvöldi, fimmtudagskvöld 29. nóvember, var 
foreldrum og öðrum aðstandendum 10. bekkinga boðið 
að koma og taka þátt í „Julefrokost“ með börnum sínum. 
Þetta er orðin árviss hefð í 10. bekk og liður í fjáröflun 
þeirra fyrir vorferðinni. Fjöldamörg fyrirtæki gáfu mat, en 
unglingarnir undirbjuggu dýrindis veislu með dyggri 
aðstoð kennara sinna. Boðið tókst vel og var aðsókn 
mjög góð. 

 

Bleiki kötturinn 
Ég átti eitt sinn kött 

hann var alveg út í hött. 
Hann var með bleikan feld 

og hann fór á böll um kveld. 
Þegar hann var ungur 
var hann mjög þungur. 

Hann fylgdi mér um úfin fjöll 
og nú er sagan öll. 

Guðfinna Margrét Örnólfsdóttir, 7. bekk 
 

Frá foreldrafélaginu 
Kæru foreldrar. Fyrst viljum við þakka kærlega fyrir 
óvenju góða þátttöku á aðalfundi félagsins. Þar urðu 
miklar umræður í kjölfar fyrirlesturs Atla Magnússonar 
atferlisfræðings um börn með fatlanir í almenna skóla-
kerfinu. Foreldrar voru áhugasamir um efnið, litu jákvætt 
á margbreytileika og tóku alvarlega þá ábyrgð sem við 
berum öll, skólinn, foreldrar og nemendur, á að öllum 
börnum líði vel í skólanum. 
Við í foreldrafélaginu, bekkjarfulltrúar og fleiri erum að 
undirbúa þrjú verkefni sem foreldrafélagið hefur aðkomu 
að; jólahangikjöt, öskudag og vorhátíð. 
Jólahangikjötið verður í desember. Eins og rætt hefur 
verið þurfa bekkjarfulltrúar að skipa eitt foreldri úr hverjum 
árgangi til að aðstoða við að skammta á diskana. Nauð-
synlegt er að þau nöfn berist til stjórnar foreldrafélags fyrir 
1. desember 2012.  
Öskudagur verður 13. febrúar 2013. Öskudagsnefnd 
verður í samstarfi við Halastjörnuna og hefur nefndin 
ákveðið að gera margar skemmtilegar breytingar. Í 
nefndinni sitja Sóley Björt fyrir 1. bekk, Ottó Tynes fyrir 2. 
bekk, Helga Gerður fyrir 3. bekk og Kolbrá Bragadóttir 
fyrir 4. bekk. Við minnum á að öllum foreldrum sem vilja 
hrinda góðum hugmyndum í framkvæmd er velkomið að 
starfa með nefndinni. 
Vorhátíð skólans verður 11. maí 2013. Skipulag hátíðar-
innar verður á ábyrgð vorhátíðarnefndar í samstarfi við 
foreldrafélagið og skólann. Þessir foreldrar sitja í 
nefndinni: Sveinn (1.b), Eloise (2.b), Ingólfur (3.b), Kolbrá 
(4.b), Björgvin (5.b), Þuríður (6.b), Edda (7.b), Dagný 
(8.b), Ólafur Sörli (9.b) og Sóley Ösp (10.b). Ef aðrir 
foreldrar hafa áhuga á að taka þátt, ekki hika við að hafa 
samband.  
Að lokum minnum við bekkjarfulltrúa á að passa að starf 
vinahópa sé byrjað í öllum bekkjum – það er um að gera 
að það sé gert á þessari önn. 
Kærar kveðjur frá foreldrafélaginu, Eydís 
(eydis@veidimal.is), Margrét (maggahall@gmail.com), 
Steinunn (steinuge@hi.is) og Þura 
(thuridurgeirs@hotmail.com).  
 

Blómaland og álfar 
Í blómalandinu eru álfar að hoppa og leika sér. Í 
blómalandinu eru mörg blóm og blómatré. Í blómalandinu 
eru til blóm sem éta álfa.             Ísak Ernir Kjartansson, 2. bekk

Fræðsla hjá foreldrum miðstigsnemenda 
Dagbjört Ásbjörnsdóttir hjá fræðsluhópnum „Tölum saman – 
samskipt foreldra og barna um kynlíf“ var með fræðslu fyrir 
foreldra í 5. – 7. bekk í nóvember. Erindi hennar hét „Ungl-
ingur í vændum? Kynþroski, kynhegðun og klámvæðing“. Í 
fyrirlestrinum ræddi hún um aldurshópinn 10-12 ára, hvað 
einkenndi hann félagslega, þær breytingar sem eiga sér stað 
og upplifun barna af kynþroskanum. Hún ræddi hvað kyn-
fræðsla felur í sér, hlutverk foreldra og áhrif fjölmiðla á sjálfs-
mynd barna og unglinga. Að því loknu ræddi hún um kyn-
hegðun unglinga, klámnotkun og upplifun barna og unglinga 
af því. Í lokin voru umræðuhópar. Margir foreldrar voru heldur 
hissa að fá fræðslu um þetta en þegar Dagbjört benti á að 
meðalaldur þess að börn sjá klám í fyrsta sinn er 11 ára, þá 
lýstu margir yfir ánægju sinni að getað verið „undirbúin“ undir 
umræðuna. 

Sumarsögur úr 3. bekk 
Fiskar lifa í vatni. Ef maður veiðir þá getur maður borðað þá. 
Ég veiddi þorsk.                                  Jakob Traustason 
- - - - - - 

Ég fór á Þingeyri. Þar fór ég í fjöru og fann risastóran 
kuðung. Þar sáum við víkingaskip. Svo fór ég heim á 
tjaldstæði.              Karin Guttesen 
- - - - - - 

Í sumar fór ég á safn þar sem Leifur fæddist, ég fór í hús 
Leifs og svo fór ég í annað hús, þar fékk ég herklæði. 

       Hilmar Starri Hilmarsson 
- - - - - - 

Ég fór bakvið Seljalandsfoss. Ég fann hvað það var þægilegt 
að fá þetta hreina vatn í andlitið, þið ættuð að finna hvað það 
var gott. Þetta var svo gaman.         Hanna Margrét Pétursdóttir 
- - - - - - 

Ég sá sel og svo fór ég í göngutúr. Og svo spilaði ég á spil 
og gerði svo varðeld.             Gabríel Máni Jónasson 
- - - - - - 

Ég fór á Hjalteyri í sumar að veiða með pabba og Vaski, 
hundi. Ég veiddi ekki en ég varð var við fisk og fór að henda 
steinum með Vaski. Ég fór líka á Snæfellsnes á tjaldstæðið 
Langaholt.             Ingvar Steinn Ingólfsson 

 

Dauða blómið 
Blóm í haga og hrein ský en ekki í dag. Blómið er dautt, það 
er okkur að kenna því við mengum meira og meira. Blómið 
er planta og kemst ekki upp en það er bara búið og við erum 
leið. Fyrirgefðu blóm að þú sért dáið en núna grætur grasið 
og skýin líka, alltaf rigning allar nætur. 

Úrsúla Örk Hafsteinsdóttir, 5. bekk 

 

Ævintýri 
Einu sinni var karl sem var bæði maður og hestur. Hann hét 
Marteinn. Hann bjó í Silfur-landi í Afríku. Hann gat hlaupið 
eins og hestur. Hann átti mikið silfur og líka gull. Hann var 
hamingjusamur. Hann var 9 ára og átti mömmu og pabba. 
Hann átti lítinn unga og kassa sem unginn svaf í. Marteinn 
var sterkur og drakk mikið vatn og borðaði mikið. 

Baldur Fannar Ingason, 2. bekk 

 
          Spakmæli mánaðarins:           
Sá lifir leiðu lífi sem lifir aðeins fyrir sig. 

